
MINUTI

Il-Minuti tal-Laqgħa Nru. 62 li saret fil-11 ta’ Marzu 2015, ġew konfermati.

THE CHAIRMAN (Onor. Jason Azzopardi):  Ngħaddu mill-ewwel għall-item li għandna fuq l-aġenda.  

RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)

THE CHAIRMAN:  L-ewwel xhud għal-lejla hija s-Sinj. Cathy Farrugia. Infakkar lill-Membri li t-tieni xhud għal-lejla ġie msejjaħ għas-7:30p.m.  Nitlob li tissejjaħ ix-xhud.

Is-Sinj. Cathy Farrugia daħlet fil-Kamra tal-Kumitat.

THE CHAIRMAN:  Merħba Sinj. Farrugia u Avukat Borg Cole.  

Sinj. Farrugia, infakkrek li għadek bl-istess ġurament li kont qed tixhed taħtu fl-aħħar seduta u bl-istess affarijiet li għedna l-aħħar darba ħalli ma noqgħodx nirrepeti.  Kun af li bħall-aħħar darba kollox qed ikun streamed live.  

L-Onor. Owen Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Nirringrazzjak.  L-aħħar darba konna wasalna għall-kwestjoni tal-aġenti u jekk inti kontx tiltaqa’ jew qattx ilqtajt ma’ xi aġenti li magħhom kien jaħdem George.  L-aħħar darba staqsejtek jekk ilqtajtx ma’ Naeem Ahmed, li huwa aġent ta’ Trafigura, u konna waqafna hemmhekk.  Forsi tweġibni għal din id-domanda ħalli nkunu nistgħu nkomplu bid-domandi.

IS-SINJ. CATHY FARRUGIA:  Jekk tistaqsini jekk iltqajtx magħhom bħala laqgħat ngħidlek li qatt, però jekk inkun f’xi attività soċjali u r-raġel ikollu xi rappreżentant u jlaqqagħni miegħu biex jintroduċini, allura hemmhekk iva.  Wara l-aħħar laqgħa qgħadt naħseb u ftakart li darba I was introduced ma’ Mr Ahmed imma ma kellha x’taqsam xejn max-xogħol u lanqas ħriġna nieklu;  it was just briefly.

ONOR. OWEN BONNICI:  Jiġifieri int qed tgħidli li r-rwol tiegħek fis-soċjetà kien limitat ħafna.  Dejjem tgħidilna li kont tassisti ftit fix-xogħol segretarjali, però qatt ma kont tinvolvi ruħek fir-running tal-kumpanija.  Hux hekk?

IS-SINJ. CATHY FARRUGIA:  Eżatt.

ONOR. OWEN BONNICI:  Allura nifhem sew li qed tgħidli li jekk l-aġent jiġi mas-sinjura tiegħu u informalment forsi jkun hemm xi reception, kien jintroduċik, però that’s it, ma kienx ikun hemm iktar...

IS-SINJ. CATHY FARRUGIA:  Daqshekk.  U kienu rari dawn.

ONOR. OWEN BONNICI:  Jiġifieri ċerta meta qed tgħidli li ma kontx tassisti lil żewġek fil-laqgħat kummerċjali mal-aġenti?

IS-SINJ. CATHY FARRUGIA:  Iva. Qatt.

ONOR. OWEN BONNICI:  Liema huwa fil-fehma tiegħek l-iktar aġent li kien jaf lil pajjiżna?  Jiġifieri liema huwa l-iktar aġent li fil-fehma tiegħek jiġi spiss hawn Malta u jagħmel kummerċ?

IS-SINJ. CATHY FARRUGIA:  M’għandix idea.

ONOR. OWEN BONNICI:  Jekk ngħidlek, pereżempju l-aġent ta’ Totsa?

IS-SINJ. CATHY FARRUGIA:  Le, m’għandix idea.

ONOR. OWEN BONNICI:  Taf min hu jew min kien dak iż-żmien l-aġent ta’ Totsa?

IS-SINJ. CATHY FARRUGIA:  No.

ONOR. OWEN BONNICI:  L-aħħar darba inti għedtilna li inti kont tikkomunika ma’ dawn il-persuni billi tibagħtilhom l-invoices biss.

IS-SINJ. CATHY FARRUGIA:  Korrispondenza, just biex nindirizza l-invoices biss.

ONOR. OWEN BONNICI:  Jiġiferi qatt ma ikkommunikajt by email jew telefonati.

IS-SINJ. CATHY FARRUGIA:  Le, qatt.  Darba kont bgħatt email għax kien hemm emendment xi jsir.

ONOR. OWEN BONNICI:  Inti kont tgħin lir-raġel tiegħek fix-xogħol,  jiġifieri kont tirrispondi t-telephone.  Hux hekk?  Jiġifieri jekk iċempel aġent ta’ Totsa u jgħidlek “Hello, jiena t-“tali””...  

IS-SINJ. CATHY FARRUGIA:  Jien diġà spjegajt li kont immur siegħa jew sagħtejn filgħodu biss.  Dak iż-żmien kienu diġà qabdu in voga l-mobile phones u l-internet u kienu jikkomunikaw dirett.  Bħal-lum; illum bażikament is-segretarja tilfet ħafna mix-xogħol tagħha.  

ONOR. OWEN BONNICI:  Jekk qed tgħidli li sagħtejn biss kuljum kont tmur tgħin lir-raġel tiegħek, jien ma jien ħadd biex immerik, però jekk ikun hemm aġent li huwa regolari li miegħu jaħdem ir-raġel tiegħek, jien qed nistiednek biex tweġibni jekk over the years inti sirtx tagħraf il-vuċijiet.

IS-SINJ. CATHY FARRUGIA:  Assolutament le, għax kienu jċemplu dirett fuq il-mobile ta’ George.

ONOR. OWEN BONNICI:  Sinjura, tinsiex li qiegħda bil-ġurament.

IS-SINJ. CATHY FARRUGIA:  Definitely. 

ONOR. OWEN BONNICI:  Jiġifieri inti qed tgħidli li kont tgħin lir-raġel tiegħek għal sagħtejn kuljum u jekk qed tgħid hekk...

IS-SINJ. CATHY FARRUGIA:  U lanqas kuljum għax nhar ta’ Ġimgħa qatt ma kont nersaq ‘l hemm.

ONOR. OWEN BONNICI:  Però kont tgħin lir-raġel tiegħek u qed tgħid li xogħlok kien biss li tiffajlja u tibgħat l-invoices...  (Interruzzjonijiet)  Inti qed tgħidilna li l-irwol tiegħek kien limitat ħafna fil-kumpanija tar-raġel tiegħek.  Imma fix-xogħol tiegħek, jekk pereżempju aġent li kien jaħdem ħafna mar-raġel tiegħek iċempel, possibbli li over time ma bnejtx familjarità għallinqas mal-vuċi b’mod li tgħid “ara, dan it-tali li ċempilli lbieraħ”?  Kif nista’ nemmen li le?

IS-SINJ. CATHY FARRUGIA:  Nista’ ngħidlek li kemm ili hemm qatt ma ċemplu fuq il-landline, dejjem iċemplu jew fuq il-mobile jew jiddijljaw dirett – tistgħu tistaqsu lilu – bl-internet.

ONOR. OWEN BONNICI:  Kont tagħmel xi tip ta’ front office work?  Xi darba kien idoqq il-landline.  Hux hekk?  

IS-SINJ. CATHY FARRUGIA:  Rari.

ONOR. OWEN BONNICI:  Imma kif rari?

IS-SINJ. CATHY FARRUGIA:  Rari.  Irid pereżempju jċempel xi ħadd lokali biex jiċċekkja fuq xi lubricants, imbagħad inqabbdu mas-salesman jew nagħtih in-number tas-salesman u daqshekk.

ONOR. OWEN BONNICI:  Fil-kumpanija PowerPlan Ltd. kemm kien hemm nies impjegati apparti inti, li kont tgħin lir-raġel tiegħek, u r-raġel tiegħek?  

IS-SINJ. CATHY FARRUGIA:  Kien hemm tlieta jew erbgħa oħra.  Ma niftakarx eżatt.

ONOR. OWEN BONNICI:  Taf x’jisimhom dawn it-tlieta jew erbgħa oħra?

IS-SINJ. CATHY FARRUGIA:  Iva.  L-accountant, żewġ salesman u darba kien hemm wieħed li kien in charge meta kellhom l-aġenzija tal-karozzi; għamel ftit żmien hemm però ma nafx x’jismu.

ONOR. OWEN BONNICI:  Allura inti qed tgħidli li tneħħi rikjesti lokali, dawn il-barranin ma kenux iċemplu fuq il-landline imma kienu jċemplu direttament fuq il-mobile tas-Sur Farrugia.

IS-SINJ. CATHY FARRUGIA:  Hekk hu.

ONOR. OWEN BONNICI:  Is-Sur Farrugia, ir-raġel tiegħek, ma kienx jiddiskuti miegħek kwestjonijiet ta’ negozju?  Pereżempju, jgħidlek: Isma’, ċempilli t-tali, tiftakar min huwa?  Qed nistaqsik hekk għax inti kont tgħinu fix-xogħol.  Kieku ma kontx tgħinu fix-xogħol m’iniex se noqgħod nagħmillek dawn id-domandi.  Ma kienx jiddiskuti miegħek, imqarr b’mod ġenerali x-xogħol li kien qed jagħmel ma’ barra?

IS-SINJ. CATHY FARRUGIA:  Le.

ONOR. OWEN BONNICI:  Ir-raġel tiegħek ma kienx jgħidlek li sejjer tajjeb fil-kumpanija, jew li sejjer inqas tajjeb, jew li s-sena partikolari kienet sena tajba?  Kien jgħidlek dan it-tip ta’ diskors?

IS-SINJ. CATHY FARRUGIA:  Jista’ jkun li forsi kien jgħaddi xi rimarka, imma mhux li kien jinvolvini.  Tridu tifhmu li meta jien iżżewwiġt lil George, waħda mill-kundizzjonijiet mogħtija lili mill-aħwa kienet li jien m’għandi l-ebda dritt nindaħal fil-kumpanija.  It was made very clear to me.  Dak iż-żmien jien aċċettajt din il-kundizzjoni u rrispettajt l-opinjoni tagħhom.

ONOR. OWEN BONNICI:  L-aħħar darba s-Sur Farrugia xehed dwar kif ħass li ġie ingannat minn Tancred Tabone.  Għadha f’moħħi meta s-Sur Farrugia kien xehed hawnhekk u qal li biex tiekol ridt tħallas, imbagħad wara, is-Sur Farrugia qalilna li ħass li s-Sur Tabone kien qed jingannah.  Dawn l-affarijiet f’xi mument qalhomlok lilek?

IS-SINJ. CATHY FARRUGIA:  Dawn l-affarijiet jien sirt nafhom dawn l-aħħar senetjn, mit-2013; assolutament ma kontx nafhom qabel.  Jiġifieri sirt nafhom wara li ħarġu hawnhekk u wara li nqalgħetilna l-problema fil-familja.

ONOR. OWEN BONNICI:  Jiġifieri qabel qatt ma ddiskutejtu kwestjonijiet bħal dawn?

IS-SINJ. CATHY FARRUGIA:  Lanqas qatt.

ONOR. OWEN BONNICI:  Jiġifieri inti qed tgħidli li sirt taf l-ewwel darba b’dawn l-affarijiet mill-gazzetti?

IS-SINJ. CATHY FARRUGIA:  Eżatt.

ONOR. OWEN BONNICI:  Is-Sur Farrugia xehed li ġieli attenda xi attivitajiet politiċi.  Inti kont takkumpanjah f’dawn l-attivitajiet?

IS-SINJ. CATHY FARRUGIA:  Bħalma għedt l-aħħar darba, kien hemm xi dinner tal-Onor. Tonio Fenech ta’ xi fund raising jew ma nafx xi jsejħulhom...  Kont mort ikla.

ONOR. OWEN BONNICI:  Però tneħħi dik – kif għandek kull dritt tagħmel; għalija tista’ tmur kuljum – ġieli mort għal xi attività oħra?

IS-SINJ. CATHY FARRUGIA:  Niddubita.  Ma nistax niftakar, imma niddubita.

THE CHAIRMAN:  L-Onor. Edward Zammit Lewis.

ONOR. EDWARD ZAMMIT LEWIS (Ministru għat-Turiżmu):  Sinjura, inti spjegajtilna li l-involviment tiegħek fix-xogħol fil-kwestjoni kollha kien minimu għax ma tantx kont involuta fix-xogħol.  Għedt li kellek sitwazzjoni fejn il-ftehim bejn l-aħwa kien li n-nisa tal-irġiel kollha tan-negozju – almenu milli fhimtek jien, għax qed narak tagħmel ċerti espressjonijiet – ma jkunux involuti fin-negozju tal-familja.  Invoices kont tħejji?  

IS-SINJ. CATHY FARRUGIA:  L-invoices ta’ PowerPlan kont nagħmilhom.

ONOR. EDWARD ZAMMIT LEWIS:  Min kien jagħtik struzzjonijiet kif tagħmel dawn l-invoices?

IS-SINJ. CATHY FARRUGIA:  Kont nirċievi l-kuntratti by fax u wara li kienu spjegawli kif irrid nieħu l-informazzjoni minnhom, bdejt nagħmilhom jien.

ONOR. EDWARD ZAMMIT LEWIS:  U x’informazzjoni kont tniżżel fihom?  Inti qed tgħidli li l-informazzjoni biex tifformula l-invoices kont iġġibha mill-kuntratti.  Ma kont tikkonsulta ma’ ħadd iktar?

IS-SINJ. CATHY FARRUGIA:  Wara li nagħmilhom, indurhom ma’ George, we double check them, u nibgħathom.

ONOR. EDWARD ZAMMIT LEWIS:  Ovvjament biex tifformula l-invoice inti kont taqra il-kuntratti.  Allura n-negozju kont taf fuq xiex ikun.

IS-SINJ. CATHY FARRUGIA:  Il-kuntratti kienu jkunu dejjem standard.  Kulma kont nieħu minnhom kien biss ix-shipment date u l-volum.  

ONOR. EDWARD ZAMMIT LEWIS:  Però s-soltu fil-kummerċ, invoice ikun fiha meta se titħallas l-invoice u kemm hemm perjodu ta’ kreditu biex jitħallsu l-affarijiet.

IS-SINJ. CATHY FARRUGIA:  Le.

ONOR. EDWARD ZAMMIT LEWIS:  Xejn?

IS-SINJ. CATHY FARRUGIA:  Le.

ONOR. EDWARD ZAMMIT LEWIS:  Is-Sur George Farrugia kien jivverifikahom?

IS-SINJ. CATHY FARRUGIA:  Kont indurhom miegħu.  Darba kien hemm email għax kien hemm xi żball.  That’s all.  Iva, kont indurhom miegħu.

ONOR. EDWARD ZAMMIT LEWIS:  F’dan iż-żmien li kont tagħmilhom għadda s-snin.  Hux hekk?  Din il-prattika li tagħmel l-invoices kienet ilha għaddejja snin, mhux ġimgħat jew xhur.

IS-SINJ. CATHY FARRUGIA:  Bħalma spjegajt l-aħħar darba, jien dħalt ngħinhom fl-2006 u għamilt sal-bidu tal-2010.

ONOR. EDWARD ZAMMIT LEWIS:  Jiġifieri għamilt bejn wieħed u ieħor ftit inqas minn erba’ snin.  Naqblu?

IS-SINJ. CATHY FARRUGIA:  Sewwa.

ONOR. EDWARD ZAMMIT LEWIS:  F’dawn l-erba’ snin ma staqsejtx lir-raġel tiegħek x’inhuma dawn it-tranżazzjonijiet?

IS-SINJ. CATHY FARRUGIA:  Mhux ix-xogħol leġittimu ta’ PowerPlan!  Ix-xogħol tagħhom.

ONOR. EDWARD ZAMMIT LEWIS:  Imma ma staqsejtx minn fejn ġejjin pereżempju, l-ammonti li tniżżel fl-invoice?

IS-SINJ. CATHY FARRUGIA:  M’iniex nifhmek.

ONOR. EDWARD ZAMMIT LEWIS:  Fuq kull invoice li ssir fil-kummerċ ikun hemm ammont, meta għandu jitħallas, l-iskadenza, eċċ.  Dawn l-ammonti, ma kontx iġġibhom biss mill-kuntratti għax fil-kuntratti mhux neċċessarjament ikun hemm l-ammont ta’ kull tranżazzjoni.  Minn fejn kont iġġibhom?

IS-SINJ. CATHY FARRUGIA:  Kont neħodhom minn fuq il-kuntratti.

ONOR. EDWARD ZAMMIT LEWIS:  Il-kuntratt kien wieħed jew kien hemm diversi kuntratti?

IS-SINJ. CATHY FARRUGIA:  Kien ikun hemm diversi kull xahar.  Pereżempju, jekk Mr “A” xtara mitt tunnellata milli hemm storjat diġà fil-pajjiż, mela ta’ dawk il-mitt tunnellata li ħa Mr “A”, jien noħroġ invoice lil Totsa biex huma jagħtu l-commission fuqha.  Bħal dawk kien ikun hemm diversi f’xahar sħiħ.

ONOR. EDWARD ZAMMIT LEWIS:  Jiġifieri qed tgħidilna li l-commission kienet tirriżulta mill-kuntratt?
IS-SINJ. CATHY FARRUGIA:  Yes.

ONOR. EDWARD ZAMMIT LEWIS:  Jiġifieri qed tgħidilna li l-kuntratti li kont tirċievi by fax jew b’xi mod elettroniku ieħor, kien ikun hemm fihom il-commission ukoll ta’ George Farrugia?

IS-SINJ. CATHY FARRUGIA:  Ma kienx ikun imniżżel bħala commission, ikun imniżżel bħala xi nbiegħ xogħol.

ONOR. EDWARD ZAMMIT LEWIS:  U jekk ikun hemm imniżżel xi nbiegħ xogħol, allura inti kif tasal għall-commission?

IS-SINJ. CATHY FARRUGIA:  Fuq struzzjonijiet ta’ George; in-negozjati li jkun għamel hu mal-aġenti.  George jgħidli: isma’ fuq “dan” id-deal “hekk” u fuq “dak” id-deal “hekk”.

ONOR. EDWARD ZAMMIT LEWIS:  Mela allura mhux mill-kuntratti biss kont iġġibhom.

IS-SINJ. CATHY FARRUGIA:  Jien għedtlek li mill-kuntratt nieħu l-volum u d-data ta’ meta wasal ix-xogħol.

ONOR. EDWARD ZAMMIT LEWIS:  Wara li kont tagħmel l-invoices u tibgħathom inti tistenna li jkun hemm ħlas.  Taf fejn kien jispiċċa l-ħlas?

IS-SINJ. CATHY FARRUGIA:  Kien jispiċċa l-bank.

ONOR. EDWARD ZAMMIT LEWIS:  F’liema bank?

IS-SINJ. CATHY FARRUGIA:  Fil-Lombard Bank.

ONOR. EDWARD ZAMMIT LEWIS:  Kollha kienu jispiċċaw fil-Lombard Bank?

IS-SINJ. CATHY FARRUGIA:  Ta’ PowerPlan hemmhekk kienu jispiċċaw.

ONOR. EDWARD ZAMMIT LEWIS:  Kollha?
IS-SINJ. CATHY FARRUGIA:  Safejn naf jien kollha.

ONOR. EDWARD ZAMMIT LEWIS:  Apparti t-tfassil ta’ fatturi x’kont tagħmel iktar?

IS-SINJ. CATHY FARRUGIA:  Nagħmel filing tal-invoices tas-sales tal-lubricants, u xi korrispondenza oħra.  Filing basically għax dak iż-żmien kulħadd kien diġà bl-emails u l-paperwork naqas ħafna.

ONOR. EDWARD ZAMMIT LEWIS:  Ħalli nieħdok għal meta kont fi stadju partikolari qed tirranġa appuntament għal żewġek ma’ dak iż-żmien Prim Ministru Lawrence Gonzi.  F’email partikolari inti qed tgħidlu hekk:

“Dear Dr. Gonzi, it’s been a while since we met and you and your family are doing fine.  We are all ok and starting to enjoy the summer now that the kids are off school.  George would like to have a private word with you at your convenience.”.

Qed naqralek testwalment parti minn email li inti kont bgħatt lill-Prim Ministru.  Qabel din l-email kemm kien ilek b’xi mod, jew fuq il-post tax-xogħol jew f’xi attività politika, ma tiltaqa’ mal-Prim Ministru Gonzi?

IS-SINJ. CATHY FARRUGIA:  Ma nistax inwieġbek għax ma nafx.  Jien waqaft mix-xogħol fl-1994; ma nafx jekk forsi kienx hemm xi attività però niddubita ħafna jekk ilqtajtx miegħu.

ONOR. EDWARD ZAMMIT LEWIS:  Qabel din l-email li qrajtlek testwalment, taf jekk il-Prim Ministru Gonzi kienx iltaqa’ f’xi okkażjoni partikolari ma’ George Farrugia?  

IS-SINJ. CATHY FARRUGIA:  Ma nafx.  Lil George trid tistaqsi jekk iltaqax miegħu!

ONOR. EDWARD ZAMMIT LEWIS:  Nerġa’ naqralek mill-email tiegħek fejn għedt hekk:

“Dear Dr. Gonzi, it’s been a while since we met and you and your family are doing fine.  We are all ok and starting to enjoy the summer now that the kids are off school.  George would like to have a private word with you at your convenience.”.  

Jekk persuna qatt ma ltaqgħet mal-persuna l-oħra ma tgħidx li “George would like to have a private word with you at your convenience”.  Jiġifieri ngħid sew li George Farrugia, qabel ma inti ktibt din l-email biex tagħmillu appuntament, kien diġà ltaqa’ mal-Prim Ministru f’xi attività ‘l hawn jew ‘l hemm?  Kieku ma kontx tirriferi għalih bħala “George”, imma kont tgħid “my husband George” jew tiddeskrivilu għal min qed tgħid.

IS-SINJ. CATHY FARRUGIA:  Għamilna żmien qisu kull sena konna nkunu mistednin tal-Ambaxxata Franċiża fil-14th July u forsi jista’ jkun li ltaqa’ miegħu hemmhekk.  Naħseb li darba ltqajna ma’ Dr. Eddie Fenech Adami; sempliċement teħdilhom b’idejhom and that’s all.  Jiġifieri jista’ jkun li kien xi darba hemm.  (Off mic)  Safejn naf jien it was refused.  (Off mic)  Jien le.

ONOR. EDWARD ZAMMIT LEWIS:  Meta bgħatt dik l-email kont taf dwar xiex George Farrugia ried jiltaqa’ mal-Prim Ministru ta’ dak iż-żmien?

IS-SINJ. CATHY FARRUGIA:  Le.

ONOR. EDWARD ZAMMIT LEWIS:  Ma ħassejtx li għandek tistaqsi jekk dħalt fin-nofs inti biex torganizza appuntament?

IS-SINJ. CATHY FARRUGIA:  Le, kieku staqsejtu żgur li ma kienx se jagħtini d-dettalji għax aħna ma konniex niddiskutu x-xogħol.  Qalli li kellu bżonn jiltaqa’ miegħu.  Bħalma spejgajtilkom, dak iż-żmien kien hemm tat-terminal u tal-privatisation u ma nafx fuq liema suġġett ried ikellmu.

ONOR. EDWARD ZAMMIT LEWIS:  F’email oħra li bgħatt fuq l-istess tip ta’ stedina, jiġifieri fejn inti tlabt appuntament, semmejt lill-Prim Ministru Gonzi t-tfal tiegħek u għedtlu li “the kids are ok”.  L-ewwel nett tikkonferma dan, jew trid naqralek l-email?

IS-SINJ. CATHY FARRUGIA:  Dik l-istess email.

ONOR. EDWARD ZAMMIT LEWIS:  Tajjeb.  Għaliex ħassejt il-bżonn li lil bniedem li tarah soċjalment u kemm teħodlu b’idu u titlaq ‘l barra, toqgħod issemmilu l-membri tal-familja?  Naħseb fil-kors ordinarju ta’ kif isiru l-affarijiet, inti ssemmi t-tfal tiegħek ma’ nies li jkunu familjari miegħek mhux ma’ persuna li inti qed titlob appuntament magħha għal persuna oħra?

IS-SINJ. CATHY FARRUGIA:  Jien kont naħdem ma’ Dr. Gonzi għal numru ta’ snin, jiġifieri nafu lil xulxin.  Jekk jien kelli bżonn xi ħaġa, l-ewwel ħaġa li tagħmel...  Ma nafx, dak iż-żmien hekk ħassejt u hekk ktibt.  Ma nistax nifhem għalfejn din l-issue kollha għax semmejt lit-tfal!  

ONOR. EDWARD ZAMMIT LEWIS:  Safejn taf inti, għal dawn it-talbiet għal appuntamenti, fl-aħħar kien hemm xi appuntament li ngħata lis-Sur George Farrugia?

IS-SINJ. CATHY FARRUGIA:  Ma nafx.

ONOR. EDWARD ZAMMIT LEWIS:  Tlabt darba, jew iktar minn darba għal appuntament?

IS-SINJ. CATHY FARRUGIA:  Darba.

ONOR. EDWARD ZAMMIT LEWIS:  Jiġifieri f’okkażjoni waħda jew kien hemm iktar minn okkażjoni waħda li George Farrugia xtaq jitlaqa’ mal-Prim Ministru Gonzi?

IS-SINJ. CATHY FARRUGIA:  Jien darba biss ktibt lil Dr. Gonzi għal appuntament.  Kien ġie d-dar tard mix-xogħol, għax hekk hi r-rutina tiegħu, u qalli li kellu bżonn appuntament.  Dak iż-żmien, mid-dar kulma kellna kien biss l-email address tiegħi u anke George kien jużah, u wżajna dak.  Ta’ min jgħid li dak huwa email address privat tiegħi, jiġifieri minn għadda din l-informazzjoni lill-awtoritajiet jew lill-gazzetti ma naħsibx li għamel sew.
ONOR. EDWARD ZAMMIT LEWIS:  Sinjura, għalfejn meta ġie George Farrugia jgħidlek li ried jitlob appuntament, ma tajtux l-email u għamlu hu l-appuntament?

IS-SINJ. CATHY FARRUGIA:  Għamilniha flimkien.  Konna preżenti t-tnejn flimkien.

ONOR. EDWARD ZAMMIT LEWIS:  Forsi kontu fiżikament flimkien, però l-email li rajt jien, bgħattha inti għan-nom ta’ żewġek.

IS-SINJ. CATHY FARRUGIA:  Sewwa.

ONOR. EDWARD ZAMMIT LEWIS:  L-email tiegħek għan-nom ta’ żewġek bgħattha.  Ma nafx jekk kontux flimkien, imma l-email bgħattha int għan-nom ta’ żewġek.

IS-SINJ. CATHY FARRUGIA:  Sewwa.

ONOR. EDWARD ZAMMIT LEWIS:  Għalfejn jekk qallek li ried jitlob appuntament, ma tajtux l-email u jitlob għal appuntament hu?

IS-SINJ. CATHY FARRUGIA:  Wisq probabbli ttajpjajtha jien għax qisu it’s my kind of wording, imma George ħafna drabi kien juża l-email address tiegħi biex jagħmel affarijiet oħra tax-xogħol.

ONOR. EDWARD ZAMMIT LEWIS:  Sinjura, George ma wżax l-email tiegħek u bagħatha hu imma bgħattha inti f’ismek titlob appuntament għalih, jiġifieri li qed tgħid mhijiex l-istess ħaġa.  Jien qed nistaqsik għalfejn George Farrugia ma talbekx l-email address u bagħatha hu l-email jekk ried jitlob appuntament hu.

IS-SINJ. CATHY FARRUGIA:  M’għandix idea.

ONOR. EDWARD ZAMMIT LEWIS:  George Farrugia kellu email address dak iż-żmien li bgħatt din l-email?

IS-SINJ. CATHY FARRUGIA:  Le.

ONOR. EDWARD ZAMMIT LEWIS:  Għalfejn ma kellux email address?
IS-SINJ. CATHY FARRUGIA:  Id-dar dak kellna.  Dan taf kemm ilu?  Jekk kellu, lanqas biss nafu.  Jista’ jkun li kellu tiegħu, imma I don’t know them.  (Off mic)  Fl-1995.

ONOR. EDWARD ZAMMIT LEWIS:  U din l-email li qrajtlek meta bgħattha?  

IS-SINJ. CATHY FARRUGIA:  Mingħalija fl-2008.

ONOR. EDWARD ZAMMIT LEWIS:  Mill-1995 sal-2008 inti u George Farrugia erġajtu lqtajtu mal-Prim Ministru Gonzi f’xi attività soċjali jew f’xi ħaġa oħra?

IS-SINJ. CATHY FARRUGIA:  Bħalma għedtlek, naħseb darba f’tal-Ambaxxata Franċiża.

ONOR. EDWARD ZAMMIT LEWIS:  Inti spiċċajt minn ma’ Mizzi fl-1995 u ovvjament wara żgur li ma kellekx relazzjoni ta’ xogħol ma’ Dr. Gonzi.  Mill-1995 mortli għall-2008; hemm 13-il sena differenza.  Fl-email li bgħatt fl-2008 qed terġa’ ssemmilu l-persuna bħala “George”.  Meta ssemmi persuna bħala “George” wara distakk ta’ 13-il sena bilfors li nassumi li ltqajtu.  Jekk inti bgħatt email fl-2008 u qed tgħidlu “George”, 13-il sena wara...

IS-SINJ. CATHY FARRUGIA:  Ma nafx x’naqbad inwieġbek.  Naħseb li meta jien inkun qed nitkeb għar-raġel tiegħi m’iniex se noqgħod nitkeb “Mr Farrugia”.   Who am I to say “Mr Farrugia”?  Ma tantx aħna nies imkabbrin.  Secondly, jekk iltqajt miegħu, f’tal-French Embassy, assumejt li huwa jibqa’ jiftakarni.  Hekk assumejt but I was wrong.  In-nies ikollhom ħafna fuq moħħhom u jiltaqgħu ma’ ħafna nies.  I was wrong.

ONOR. EDWARD ZAMMIT LEWIS:  Jien m’għedtlekx fuq  kwestjoni...  (Off mic)  Inti ktibt “would like to have a private word with you at your convenience”.  Jien m’iniex qed ngħidlek għax m’għedtx “Mr”, imma qed ngħidlek li kont pjuttost personali fl-email li bgħatt.  Inti qed tgħidilna li qabel l-1995 bilfors kellkom tiltaqgħu għax kontu taħdmu fl-istess post tax-xogħol.  Granted.  Però l-mistoqsija tiegħi hija kemm-il darba ltqajtu, jekk iltqajtu, mill-1995 sal-2008.

IS-SINJ. CATHY FARRUGIA:  F’affarijiet bħalma qed ngħidlek, jiġifieri soċjali.  Wisq probabbli bniedem jibqa’ jgħarfek u tkellmu u jekk ikun hemm ir-raġel miegħek, you introduce him.  Jien assumejt li kien se jibqa’ jiftakru.

ONOR. EDWARD ZAMMIT LEWIS:  Jiġifieri inti qed tgħidilna li mill-1995 sal-2008 kien hemm sitwazzjoni fejn introduċejt lil George Farrugia lill-Prim Ministru Gonzi.  Hux hekk?

IS-SINJ. CATHY FARRUGIA:  Yes.

THE CHAIRMAN:  Grazzi Ministru.  Din in-naħa m’għandhiex domandi għalhekk nirringrazzja lis-Sinj. Farrugia u lill-Avukat Borg Cole u nitlobhom jirtiraw.  

Ix-xhud li jmiss kien imsejjaħ għas-7:30p.m. għalhekk il-Kumitat huwa sospiż sakemm isir il-ħin.

Il-Kumitat kien sospiż għal ftit minuti sakemm jasal ix-xhud li jmiss.

THE CHAIRMAN:  Nistgħu nkomplu billi nsejħu lill-Onor. Tonio Fenech.

L-Onor. Tonio Fenech daħal fil-Kamra tal-Kumitat.  

THE CHAIRMAN:  Onor. Fenech, se tingħata l-ġurament.

ONOR. TONIO FENECH:  Jiena, Tonio Fenech, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni.  

THE CHAIRMAN:  Onor. Fenech, bħalma għamilna ma’ kull xhud, irrid nissenjalek żewġ affarijiet qabel ma tibda tixhed; l-ewwel li dak kollu li se tgħid jista’ jinġieb bi prova kontra tiegħek u t-tieni li l-proceedings qed ikunu streamed live fuq l-internet.  Nifhem li għandek stqarrija li qed titqassam kopja tagħha lill-Membri tal-Kumitat u nistiednek sabiex tibda.  

ONOR. TONIO FENECH:  Grazzi lilek, Sur President u grazzi lilkom, kollegi Membri.  

Dan ir-rapport li għandna quddiemna jiffoka speċifikament fuq l-erba' snin bejn l-2008 u l-2011.  F'dan il-perjodu kont il-Ministru responsabbli mill-Korporazzjoni Enemalta minn Marzu  2010 sal-2011 – ovvjament kont anke wara, imma r-rapport jagħlaq sal-2011 – u għaldaqstant ser nillimita l-osservazzjonijiet tiegħi għal dan li-perjodu.

Jien sirt Ministru responsabbli mill-Enemalta fir-reshuffle li kienet saret f'Marzu 2010.  Dak iż-żmien kont Ministru tal-Finanzi, l-Ekonomija u l-lnvestment u fit­tibdiliet li saru mill-Prim Ministru Gonzi kont ġejt mitlub  nerfa’ r-responabilità tal-Enemalta, il-Water Services Corporation (WSC) u l-Airmalta waqt  li  nerħi mir­responsabilitajiet tiegħi l-Artijiet u n-Negozji ż-Żgħar.

Speċifikament fuq l-Enemalta, u mhux tant inqas fuq l-Airmalta, il-Gvern kien qiegħed jaffaċċja sfidi kbar. 

Il-Korporazzjoni mhux biss kellha diffikultajiet finanzjarji minħabba r-realtajiet ta' prezzijiet għolja taż-żejt, fejn l-Enemalta kienet qed issib ruħha tixtri ż-żejt anke b'$106-il barmil, imma kienet għaddejja minn proċess ta' ristrutturar kbir kemm intern kif ukoll fin-numru ta' proġetti li kienu jew bdew, jew qed jiġu mfassla u li kienu kritiċi biex is-sistema ta' ġenerazzjoni u distribuzzjoni tal­elettriku tkun aktar effiċjenti u b'hekk tagħti l-orħos prezz tal-enerġija lill-poplu Malti u Għawdxi.  lr-realta ta' prezzijiet għoljin taż-żejt u l-kontijiet tad-dawl u l-ilma kienu ta' tħassib kostanti għax l-Enemalta kienet qed tagħmel telf ta’ madwar €60 sa €70 miljun fis-sena minħabba ż-żieda fil-prezz taż-żejt u l­Gvern ħass li ma setax ikompli jgħaddi fuq il-konsumatur u l-industrija dawn iż-żidiet.  

Kien hemm il-proġett tal-introduzzjoni tas-sistema tal-iSmart Meters u revenue management system ġdida u t-twaqqif ta' entità ġdida bl-isem ta' Automated Revenue Management Services (ARMS) Ltd, bil­għan li jkollna kontroll aħjar ta' dak li kienet qed tbigħ f'enerġija l-Korporazzjoni biex b'hekk jitnaqqas b'mod drastiku s-serq tal-elettriku u tagħti lill-familji sistema li biha jkunu jistgħu jikkontrollaw il-konsum tagħhom aħjar.  Kellna wkoll il-proġett tal-bini tal-power station ġdida f'Delimara, li kellu jwassal biex jinbeda l­proċess biex tkun tista' tingħalaq il-power station tal-Marsa u li kellha żżid l-effiċjenza tal-ġenerazzjoni bid-doppju, tant li l-ex Executive Chairman, is-Sur Louis Giordmaina, kien stqarr quddiem din il-Kumitat li meta beda jitħaddem, l-impjant ta’ BWSC kien qed jiffranka lill-Korporazzjoni madwar €1 miljun fil-ġimgħa.  Mhux ta' b'xejn li mill-Korporazzjoni sħiħa dan kien l-impjant li riedu jixtru ix-Shangai Electric, u li bil-bejgħ ta' dan l-impjant naqas id-dejn ta’ Enemalta.  

Il-proċess marbut mal-interconnector bejn Malta u Sqallija kien proġett ieħor importanti.  F'dan il-perjodu kellha ssir il-pjanifikazzjoni kollha, b'koordinazzjoni mal-Gvern Taljan u l-awtoritajiet fi Sqallija; sar il-proċess tat-tender li kien ġie konkluż sena qabel l-elezzjoni u kien beda x-xogħol tas-civil works f'Malta u l-produzzjoni tal-cable barra minn Malta.  Nieħu  gost nara dan il­proġett lest minkejja l-ftaħir ta' dan il-Gvern li qisu għamlu hu.  Dan kien il-proġett primarju li wassal biex dan il-Gvern ikun possibbli għalih jagħlaq il-power station tal-Marsa u jraħħas il-kontijiet; proġett mill-bidu sal-aħħar tal­Partit Nazzjonalista fil-gvern u li l-Oppożizzjoni ta' dak iż-żmien, immexxija minn illum Prim Ministru, Joseph Muscat, kienet konsistentement tikkritika u kontra.  

Suppost li l-kontijiet tad-dawl u l-ilma roħsu bil-power station ġdida tal-gass li kellha tinbena f'sentejn u mhux wara sentejn u nofs għadha ma ratx wiċċ ix-xemx.  Tajjeb wieħed jgħid ukoll li l-prezzijiet taż-żejt illum huma ta' madwar $45 sa $60-il barmil u mhux il-medja ta' $80 sa $120-il barmil li kellna fil-perjodu li qed nitkellmu dwaru.  Wieħed jista’ jara t-tabella li hemm f’paġna 206 tar-rapport tal-Awditur. 

Bħala preparazzjoni għall-qalba għall-gass, kuntrarju għar-retorika qarrieqa tal-Oppożizzjoni ta' dak iz-zmien, il-Gvern Malti dakinhar kien beda l-proċess biex ikollna l-infrastruttura għall-gass, u dan b'finanzjament sostanzjali mill-Unjoni Ewropea.  Kien għalhekk li meta ħarġet it-tender ta’ BWSC, kundizzjoni minnhom kienet li l-impjant il-ġdid ikun jista' jinqaleb għall-gass.  Dak iż­żmien l-Oppożizzjoni kienet staqsietna għalfejn ma qlibniex mill-ewwel, u aħna dejjem sostnejna li trid iż-żmien u l-finanzjament, liema finanzjament konna diġà kommessi li jkollna mill-Unjoni Ewropa.  Dakinhar l-Oppożizzjoni daħket bina u qaltilna li m’għandniex immorru għall-pipeline għax dan ried ħames snin, iżda li kellna mmorru għal sistema oħra bil-vapuri li titlesta f'sentejn.  Illum il-Gvern ġie fi kliemna.  lż-żmien li se jeħdilna dan il-proġett mhuwiex ta’ sentejn,  kif kienu wiegħduna, għax dawn diġà għaddew,  imma ngħid jien erba’, u min jaf, forsi anke ħamsa, daqslikieku morna għall-pipline u ma kienx ikollna l-froġa ta' tanker enormi bil-gass f'nofs il-bajja ta' Marsaxlokk bil-perikli li dan iġib miegħu.  

Sar ukoll investiment ta' madwar €70 miljun fis-sistemi tad-distribuzzjoni, inkluż l-implimentazzjoni tas-sistema Scada.  Kellna wkoll il-proġett li npoġġu fuq qagħda aktar stabbli s-sitwazzjoni finanzjarja tal-Enemalta.  Il-Korporazzjoni riedet tagħmel investiment ġdid, li madankollu ma kellhiex il-flus  għalih.  Hawnhekk irrid ngħid li d-dejn ta’ Enemalta qatt ma kien ta' €850 miljun kif diversi drabi rripeta dan il-Gvern biex jiġġustifika l-istrateġija tiegħu.  Id-dejn antik  ta’ Enemalta kien ta' madwar €320 miljun.  Dan kien previst li jiżdied b’€450 miljun minħabba l-bini tal­power station ġdida f'Delimara ta’ €175 miljun, investiment fid-distribuzzjoni ta’ €70 miljun u l-interconnector ta’ €200 miljun.  

Permezz ta' vejikolu finanzjarju li nħoloq bl-approvazzjoni unanima tal-Parlament fil-leġiżlatura li għaddiet, id-dejn antik kien ġie scheduled b'mod li tiflaħ għalih il-Korporazzjoni u li ppermetta li l-Korporazzjoni tkompli tagħmel l-investiment tagħha mingħajr ma tgħolli l-kontijiet tad-dawl u l-ilma aktar u tkun tista' tħallas ukoll dan id-dejn fuq perjodu twil ta' zmien.  Kieku l-Gvern jippubblika l­accounts ta’ Enemalta għall-2012 u l-2013 dan kollu joħroġ ċar.

Hawnhekk irrid nagħmel parentesi dwar il-ħrafa ta' dan il-Gvern li jien kont lest inbigħ lil Enemalta għal €1.  Irrid  ngħid li anke li temmen li jien għamilt asserzjoni li lest inbigħ l-Enemalta għal €1, turi d­dilettantiżmu ta' dan il-Gvern li lest jemmen u jispinja kollox basta jirbaħ il-battalja propogandistika u jiskuża l-falliment tiegħu.  Kieku veru li Enemalta għandha dejn ta' €850 miljun, kif irrepeta kemm-il darba dan il-Gvern, u xi ħadd jagħtik €1 u jeħodlok il-kumpanija bid-dejn kollu tagħha, allura kieku dik il-persuna tkun ħallsitek €850 miljun.  Il-problema hi li ċ-Ċiniżi lanqas €1 ma tawna; xtraw l-impjant ta’ BWSC għal €150 miljun u tawna €100 miljun għal 33% porzjon ta’ Enemalta.  Min-naħa l-oħra lill-kumpanija taċ-Ċiniżi, għaddejnilha l-proprjetà li kienet qed tagħmel tajjeb għad-dejn tal-passat fil-vejikolu li konna ħloqna biex nagħtuhom art b'kemm tawna flus.  Dawn, sinjuri, ma tawna xejn; ħadu iktar mill-€1 li skont il-Gvern jien kont lest nieħu basta jieħdu d-dejn kollu fuqhom.  Dawn ma ħadu xejn mid-dejn, imma ħadu l-impjant ta’ BWSC u diversi proprjetajiet li kienu ta’ Enemalta li sal-lum il-Gvern jibqa' jgħidilna bil-pezzi bokkuni x'inhuma, wara biss li l-Oppożizzjoni għamlet ir-riċerka tagħha.  Sal-lum lanqas il­prezz tal-elettriku mix-Shangai Electric u l-ElectroGas ma nafu, u taħt liema kundizzjonijiet dawn se nixtruhom għax il-kuntratti tax-xiri tal-elettriku għadhom ma ġewx ippubblikati kif konna ġejna imwiegħda.  

Kien hemm ukoll il-proċess tar-ristrutturar ta’ Enemalta, inkluż id­diskussjonijiet mal-union li kienet tirrappreżenta lill-ħaddiema.  Hawnhekk irrid  niċċara ftit is-sitwazzjoni li kien tkellem dwarha is-Sur David Spiteri Gingell, li kien Chief Executive Officer (CEO) ta’ Enemalta, fejn bħal donnu ġie quddiem dan il-Kumitat bl-intenzjoni li jeżonora ruħu minn kull responsabilità billi jgħid li ma ġiex mogħti n­nies biex jaħdem.  

Irrid nibda biex ngħid li bħal kull entità, il-Gvern għandu l-istrutturi ta' checks and balances.  Meta niġu għan-nefqa pubblika, almenu fil-Gvern li kont nagħmel parti minnu jien, ċertu nfieq li ma kienx ikun diġà approvat fil-budget, kemm jekk ikun proġett kapitali kif ukoll jekk ikun żieda fir-reklutaġġ ta' impjegati, ried l-approvazzjoni tal-Ministeru tal-Finanzi.  Awtoritajiet, korporazzjonijiet u entitajiet pubbliċi oħra kienu wkoll taħt din id­dixxiplina.  Il-proċess kien jitlob li ssir talba formali lill-Ministeru tal-Finanzi u magħha tiġi annessa ġustifikazzjoni finanzjarja.  Kien normali li t-talba tigi challenged ladarba qed issir talba ‘il hinn mill-budget li kien approvat.  Din kienet tiġi challenged fuq livell ta' servizz pubbliku biex nassiguraw li tassew in-nefqa hi meħtieġa u tilħaq l-iskopijiet  li għaliha qed issir it-talba.  

Normalment kienu jsiru numru ta' laqgħat bejn d-diriġenza tal-entità u l­uffiċjali tal-Ministeru tal-Finanzi responsabbli sal-livell tas-Segretarju Permanenti.  Fejn ma jaslux għal deċiżjoni, kienet titla' fuq livell ministerjali bl-aħħar deċiżjoni kienet tispetta lili.  Fiż-żmien is-Sur Spiteri Gingell dan il-proċess kien beda.  Niftakar li ma kenux waslu għal ftehim fuq livell tekniku għax il-Ministeru tal-Finanzi kien qed jara li t­talba, fiċ-ċirkostanzi kienet esaġerata.  Tajjeb ngħid li t-talba kienet għal xi għaxar chief officers, u madwar 45 management position ġdida u support staff għal dawn il-pożizzjonijiet, b'nefqa  gdida ta' madwar €4.5 miljun.  Niftakar li kont irċevejt email mingħand il-Ministru Gatt jitlobni nidħol personalment fl-issue.  Wara li tlabt lis-Segretarju Permanenti fil-Ministeru tal-Finanzi għal update, nistqarr li t-talba ma sabet l-ebda simpatija partikolari minni għax l­istruttura mitluba kienet waħda esaġerata u li biha kien ikollna aktar chiefs milli Indians, f'mument meta n-nies kienu qed iħarsu lejn Enemalta b'mod negattiv minħabba kontijiet għoljin, u bir-raġun kienu jistaqsu jekk il-kontijiet għolewx biex issa nibdew inqassmu l-well paid jobs. Personalment kont għamilt evalwazzjoni tat-talba u approvajna talba limitata abbażi ta' sitt chief officers u jidhirli nofs il-management positions mitluba.  

Irrid  ngħid li wara li ġie ngaġġat is-Sur Louis Giordmaina bħala Executive Chairman, huwa kien talabni biex jagħmel ċerti tibdiliet għax fil-fehma tiegħu, il-management structure kienet kbira wisq.  Dan biex nuri li management people ta’ esperjenza għandhom evalwazzjoni differenti ta’ neċessarjament x’inhuma l-ħtiġijiet organizzattivi.  Id-deċiżjoni tal-Finanzi m'għoġbitx lis-Sur Spiteri Gingell, li sussegwentament kien kiteb email lill-Ministru Gatt li tgħid li jew il­Finanzi japprova t-talba oriġinali tiegħu jew  jirriżenja.  U niftakar li l-Ministru Gatt laqa' r-riżenja tiegħu.  

Fuq livell ta' diriġenza tal-entità, meta sirt Ministru responsabbli minn Enemalta, fl-ewwel laqgħa li kelli maċ-Chairman tal-Korporazzjoni dak iż-żmien, is-Sur Alex Tranter, kien infurmani bix-xewqa tiegħu li ma jibqax fit-tmexxija minħabba li kellu opportunità ma' entità barra minn pajjizna li hu xtaq isegwi.  Konna ftehmna li kellu jibqa' għal sitt xhur biex inkun nista' nsib il-persuna idonja u tal-esperjenza u l-kompetenza meħtieġa li terfa' din ir-responsabilità.  Irrid ngħid li din it-tfittxija ma kienitx waħda faċli u kont offrejt din il-kariga lil diversi persuni li però minħabba  l-impenn mitlub minn kariga ta’ din it-tip kif ukoll l-exposure politiku negattiv – irrid ngħid li din kienet pożizzjoni dejjem taħt l-attakk – m’aċċettawx l­istedina.  Meta ġie biex jagħlaq il-perjodu ta' sitt xhur kont tlabt lid-Deputy Chairman, is-Sur Edmund Gatt Baldacchino, waħda mill-persuni li kont offrejt il-kariga iżda minħabba raġunijiet  familjari ma setax jaċċetta, biex jassumi l-pożizzjoni ta' acting chairman għal sitt xhur.  Dakinhar kont elevajt lill-membru tal-bord, is-Sur William Spiteri Bailey, biex jassumi r-rwol ta' Deputy Chairman u kien aċċetta.  Sussegwentement, fl-1 ta' Jannar 2011, is-Sur William Spiteri Bailey kien sar Chairman sakemm imbagħad sar Executive Chairman is-Sur Louis Giordmaina.  

F'waħda mil-ewwel diskussjonijiet li kelli mas-Sur Baldacchino u s-Sur Spiteri Bailey kont tlabthom jagħmlu review tal-proċess tax-xiri taż-żejt.  Dan minħabba l-importanza li dan il-komponent kellu fuq l-ispiża tal-Korporazzjoni u l-impatt dirett li kien qed ikollu fuq il-prezz tal-kontijiet tad-dawl u l-ilma.  Dan il-proċess kien tlesta sal-bidu ta' Jannar 2011 kif jikkonferma fir-rapport tiegħu l-Awditur Generali.  Nikkwota paragrafu 8 tal-konklużjonijiet li hemm f’paġna 11 li jgħid: 

"From an essentially strategic perspective, NAO's primary concern with respect  to the operations of the Fuel Procurement Committee centres on the fact that no policy framework was in place during the period 2008 up to end 2010.  Prior to the formulation of the Corporation's Fuel Procurement Policy in January 2011, Enemalta's fuel procurement function was operating in a vacuum.".

Irrid ngħid li waqt li napprezza l-kumment pożittiv tal-Awditur, irrid ngħid li ma naqbilx sa barra li kien hemm policy vacuum dwar ix-xiri taż-żejt fil-perjodu ta’ qabel, għalkemm dak il-perjodu ma kienx taħti.  Il-policy forsi ma kenitx formalment dokumentata, u seta' kien hemm x'wieħed jirranġa, però kien hemm policy ċara.  lx-xiri taż-żejt kellu jassigura stabilità fil­prezz mingħajr ma nidħlu f'riskji spekulattivi, u fejn hu possibbli nieħdu protezzjoni permezz ta' hedging.  Dik hija policy; ma tistax tgħid li mhijiex policy.  Id-deċiżjonijiet ma kenux jittieħdu minn  persuna waħedha, tant li kienu twaqqfu żewg kumitati; wieħed għall-hedging u l-ieħor għax-xiri taż-żejt.  Dik ukoll hija parti minn policy.  Dawn il-kumitati kienu stabbiliti formalment mill-Bord u l­membri appuntati mill-istess Bord.  lx-xiri kellu jsir meta l-kumitat jiltaqa' u  d­diskussjonijiet kienu jsiru mill-kumitat kollu u n-negozjati kienu bil-miftuħ quddiem il­kumitat li kellhom ikunu preżenti.  Kien hemm  proċess ta' bidding, sistema ta' email b’account ikkontrollat mill-Malta Information Technology and Training Services (MITTS), illum replaced bil-Malta Information Technology Agency (MITA), biex jirċievi l-offerti, u numru ta’ proċeduri oħra.  

Dan kien il-policy framework li jien sibt meta sirt Ministru responsabbli minn Enemalta fl-2010.  Dan kien spjegat lili, meta jiena għamilt il-mistoqsijiet tiegħi, malli sirt Ministru, dwar kif kien qed isir il-proċess ta' xiri.  Jiġifieri ma kienx każ fejn xi ħadd ma kienx jaf x’qed isir.  Li ma kenux qed jinżammu Minuti, u iktar importanti għalija li wieħed ma kienx jista b'mod indipendenti jifhem kif ittieħdu ċerti deċiżjonijiet għax ma kenux dokumentati kif inhu mistenni, naqbel li ma kienx good governance u huwa deplorabbli.  

Hawnhekk irrid ngħid – u għalhekk spjegajt il-kwestjoni tas-Sur Spiteri Gingell – li ma naċċettax l-iskuża li ħareġ biha s-Sur David Spiteri Gingell meta qal li dan ġara għax ma ngħatax in-nies li kellu bżonn.  Bir-rispett kollu, waqt li dwar din il-materja diġà tkellimt aktar qabel, naħseb kulħadd jifhem li wieħed ma jridx struttura ta' mitt ruħ biex jinżammu Minuti ta' laqgħa ta' kumitat li ma kienx jiltaqa' aktar minn bejn seba’ u disa’ darbiet f’sena.  Kull ma ried jara li jsir is-Sur Spiteri Gingell kien li fir-rwol tiegħu ta' CEO, ikun hemm xi ħadd li jieħu l-Minuti, u allura jekk ma riedx jagħmilhom hu kien iqabbad uffiċjal biex jagħmilhom, u li l-Minuti jinżammu u jinżamm file organizzat kif suppost.  Madanakollu, li żżomm Minuti u file organizzat lanqas ma hi garanzija ta’ trasparenza u kontabilità, kif rajna f’dawn l-aħħar xhur fejn il-Ministru responsabbli mill-Enemalta, kontra kull preċedent u norma ta’ public procurement, ta struzzjonijiet lill-Korporazzjoni sabiex tixtri minn kumpanija tal-Azerbaijan bl-iskuża li din se tagħtina prezz irħas.  Dan żgur huwa każ ħafna aktar serju ta' indħil mid-direzzjoni li kellu kull dritt jagħti l-Ministru Gatt, liema direzzjoni kienet li malli jintlaħaq livell ta' prezz li jassigura li l-kontijiet jistgħu jigu sostnuti mingħajr telf, il-Korporazzjoni ma tilgħabx mal-ispekulazzjoni u tillokkja l-prezz.  Dik kienet l-istruzzjoni li kien ta l-Ministru Gatt.  Meta xi ħadd jibagħtek tixtri mingħand xi ħadd li kumbinazzjoni offra prezz aħjar minn prezz maqbul wara għeluq ta’ offerta, ħafna drabi jiġri jekk dak ix-xi ħadd jingħata l-insider information meħtieġa dwar specificiations, kwantitajiet, kunsinni u prezzijiet offruti.  Kumpaniji oħra ma kellhomx din l-informazzjoni u dawn id-dettalji bħalma donnha kellha l-kumpanija tal-Azerbaijan li ġiet mistiedna titfa’ offerta wara dan il-proċess, u kellhom jikkompetu mingħajrhom.  Dan huwa perikoluż fit-tendering u għalija huwa serju ħafna meta jsir fuq intervent ministerjali wara laqgħat li saru l-Azerbaijan li ħadd ma kien jaf li kienu qed isiru.  L-offerti jsiru fi closed envelope jew email li huwa locked – u hawn kulħadd qabel li dik il-proċedura mhux biss tinżamm imma tissaħħaħ – proprju biex ħadd ma jkun jaf il-prezzijiet u l-offerti ta' ħaddieħor qabel ma' jinfetħu, u li fl­aħħar mument xi ħadd jidħol b'offerta orħos għax għandu informazzjoni li ħaddieħor m’għandux, żgur li mhuwiex aċċettabbli.  Però ħalli nerġa' ndur għall-issue mqajjma mir-rapport.   

Ma rridx ninftiehem li b'xi mod qed niskuża li ma jinżammux ir-records, anzi diġà enfasizzajt li dan kien deplorevoli.  Madanakollu wieħed ma jistax jibqa' jippermetti din ix-charade li qed issir permezz ta' dan il-Kumitat li norbtu n-nuqqas tal-Minuti bħal donnu r-raġuni għalfejn saret il-korruzzjoni fis-snin li fuq kollox dan ir-rapport lanqas ikopri għax l-istejjer ta’ korruzzjoni li ttellgħu fuq dan il-Kumitat – bir-rispett kollu – kienu fi snin 2004-2006 mhux bejn l-2008 u l-2011.  Jiġifieri m’hemm l-ebda relazzjoni bejn il-fatt li kien hemm nuqqas ta’ Minuti fil-perjodu 2009 u 2010 mal-perjodu li qegħdin nitkellmu dwaru.  

Wieħed tajjeb ifakkar, jissotolinja u jenfasizza li l-każijiet kollha li tressqu mill­Pulizija fuq korruzzjoni marbuta max-xiri taż-żejt ma kenux f'dan il-perjodu li qed janalizza l-Awditur imma snin qabel.  Dan ir-rapport ma jikkonkludix li saret korruzzjoni minn xi persuni involuti fil-kumitat responsabbli mix-xiri taż-żejt, jew minn xi politiku, u jillimita lilu nnifsu għan-nuqqasijiet amministrattivi li fil­perjodu li jkopri r-rapport l-aspetti dwar ix-xiri taz-żejt kienu diġà ġew rimedjati.  Madankollu rrid ngħid li l-kumment tal-Awditur  Ġenerali, f’paragrafu 10 tal-konklużjonijiet li hemm f'paġna 11 kien tassew unfair. F’dan il-paragrafu qal hekk:

"This notable improvement...”

−għax skont l-Awditur Ġenerali kien hemm a notable improvement, 

“...in terms of record keeping and documentation of decisions taken closely, coincides with the commencement of this audit.".

Aħfruli ngħid li din l-asserzjoni mhijiex vera.

It-tibdiliet saru f'Jannar 2011 kif jgħid l-istess l-Awditur f'paragrafu 8 tal-konklużjonijiet.  Fil-fatt il-policy kienet ġiet ippublikata fis-26 Jannar 2011, kif ikkonfermat f'paragrafu 2.1.1 li hemm f’paġna 73 u kompliet tiġi aġġornata sal-26 tal-Lulju 2011.  Dan huwa kkonfermat fir-rapport.  L-Onor. Leo Brincat kien għamel it-talba għall-investigazzjoni fis-27 ta' Gunju 2011, sitt xhur wara.  Skont paragrafu 1.4.1 li hemm f’paġna 60, l-audit beda lejn l-aħħar tal-2011, meta l-Awditur jirrikonoxxi li t-tibdil beda jinħass mill-ewwel laqgħa li saret fit-12 ta' Mejju 2011 – seba’ xhur qabel ma beda l-audit – minn meta ddaħħlu l-proċeduri ġodda.  L-istess rapport, f'paragrafu 13 tal-konklużjonijiet, jgħid li:

"Real and tangible progress was subsequently registered from mid-2011 onwards...”,

−speċifikament il-kumitat kien iltaqa' fit-12 ta' Mejju,

“...and this scenario, here defined as the second improvement to the Committee's modus operandi, represents a positive sense of progress that is hereby acknowledged by this Office.".

Qabel it-12 ta' Mejju  kien hemm laqgħa waħda biss, li kienet fit-18 ta' Jannar 2011, jiġifieri kważi għaxart ijiem qabel il-pubblikazzjoni tal-proċeduri l-ġodda.  Mela kieku kien hemm ħtiega li dan il-kumitat jiltaqa' qabel it-12 ta' Mejju, ir-riferenza li hemm f’tabella 4 f'paġna 76 kienet tirriferi li t-tibdiliet saru iktar kmieni mhux f’Mejju, għax effettivament it-tibdiliet kienu saru.  Dan ifisser li by the time li saret it-talba u l-Awditur beda jinvestiga, it-tibdiliet kienu diġà saru.  Kien hemm inizjattivi oħrajn li ttieħdu dak iz-żmien, li r-rapport tal-Awditur ukoll jirrikonoxxi, f’paġna 50 f’paragrafu 1.2.8, meta jinnota r-restructuring tad-Dipartiment tal­Finanzi li ntroduċa il-kunċett ta' risk management function fid-diviżjoni, proprju biex insaħħu l-governanza u kontroll fuq l-entità.  

Biex nikkonkludi ngħid li mhux veru li kien kemm xi pjan ta' Gvern li ried jibqa’ jixtri l-fuel biex jaġevola xi importaturi.  FI-aħħar mill-aħħar, ħadd mill-aġenti f’pajjiżna m’għandu żejt jew gass tiegħu u mhuwiex xi forma ta’ opportunità li xi aġent jista’ joffri dak il-prodott.  Jiġifieri għan-nies li huma f’dan is-settur ma jagħmlilhomx differenza għax huma aġenti u ż-żejt u l-gass mhux tagħhom.  Il-Gvern mhux biss kien beda l-proċess biex jaqleb għall-gass imma anke nvesta fl-interconnector u allura, bir-rispett kollu, jekk dawn in-nies kellhom ikunu kontra xi ħaġa, mhux kontra l-gass kellhom ikunu għax għall-gass kienu jistgħu jilagħbuha ta’ aġenti huma, imma kellhom ikunu kontra l-interconnector li permezz tiegħu se nixtru l-elettriku direttament għax tal-elettriku ma jistgħux ikunu aġenti għax dwar dak trid tagħmel arranġament mal-entità ta’ Sqallija u mhux mal-aġenti Maltin.  Jiġifieri jekk kellhom ikunu kontra xi ħaġa, u l-Gvern, skont l-akkuża li qed issir ried jibqa’ jaġevola lill-importaturi taż-żejt, l-aħħar ħaġa li kellu jagħmel kien l-interconnector.  Kulħadd jaqbel li l-interconnector kien proġett – anke l-Prim Ministru rrikonoxxa dan fl-inawgurazzjoni tal-istess interconnector – imwelled minn Gvern Nazzjonalista.  Allura r-rapport mhux biss ma jibgħatx messaġġ li dwar ix-xiri taż-żejt kien hemm xi forma ta' korruzzjoni, iżda minflok jirrikonoxxi li n-nuqqasijiet amministrattivi li nnota fil-proċess ġew rimedjati sal-bidu tal-2011.  Nirringrazzjakom.

THE CHAIRMAN:  Grazzi, Onor. Fenech.  Din in-naħa m’għandhiex domandi għax-xhud.  Inħalli f’idejn il-Membri tan-naħa tal-Gvern.

Hawn qbil li llum nagħmlu sat-8:30 p.m.  Il-Ministru Bonnici.  

ONOR. OWEN BONNICI:  Onor. Fenech, inti servejt bħala Ministru responsabbli mill-Enemalta minn Marzu 2010 sal-2011.  Tista’ tinfurmana għalfejn inħasset il-ħtieġa li jkun hemm bidla – naturalment se tweġibni li dik hija deċiżjoni tal-Prim Ministru – fir-responsabilità politika tal-Enemalta minn ministru għal ieħor?  

ONOR. TONIO FENECH:  Ovvjament irrispondejt għad-domanda inti stess.  Quddiem dan il-Kumitat kien hawn jixhed il-Prim Ministru ta’ dak iż-żmien, Dr. Gonzi,  u naħseb li jekk din id-domanda kellha ssir lil xi ħadd, kellha ssir lilu.  Jiena ġejt imsejjaħ dwar reshuffle u ma nistax ngħid x’qasam miegħi l-Prim Ministru dwar dawk li huma ħsebijiet tiegħu.  Huwa kien talabni nerfa’ dawn ir-responsabilitajiet u qalli li kien se jnaqqasli r-responsabilitajiet li kelli biex inkun nista’ nerfa’ r-responsabilitajiet ġodda għax irrid ngħid li l-portfolio tiegħi ma kienx wieħed żgħir, u jekk inti, bħala Ministru, tiġi mitlub terfa’ responsabilità, taċċetta.  
ONOR. OWEN BONNICI:  Kont sorpriż meta ġejt infurmat li se tassumi r-responsabilità ta’ Enemalta?  

ONOR. TONIO FENECH:  Kienet sfida kbira għax kulħadd jaf li l-Korporazzjoni Enemalta u s-settur tal-enerġija huwa fost l-iktar challenging.  Fil-portfolio tiegħi diġà kelli ċerti sfidi f’termini ta’ responsabilitajiet għax il-Ministeru tal-Finanzi diġà għandu responsabilitajiet kbar.  Kien hemm ċerti sinerġiji għax kien jagħmel sens li Enemalta, f’dak il-perjodu partikolari tkun taħt il-Ministeru tal-Finanzi, b’mod partikolari minħabba r-ristrutturar finanzjarju li kien meħtieġ li jsir fiha u dik kienet wieħed mill-proġetti li kont bdejt naħdem fuqu u li ġie delivered sal-elezzjoni, kif għedt fl-istqarrija tiegħi.  Jiġifieri ma nistax ngħid li kont sorpriż sa barra li din ġiet fir-responsabilità tiegħi.  

ONOR. OWEN BONNICI:  Naturalment diġà indikajt li se tirrispetta dak li ntqal bejnietkom it-tnejn – u naħseb li tagħmel sew għax kieku hekk nagħmel jien ukoll – però tista’ tgħidilna x’kienet ir-raġuni li ġiet ippreżentata lilek għalfejn kont se tassumi r-responsabilità ta’ Enemalta oltre l-kwestjonijiet finanzjarji?  L-aħħar darba Dr. Gonzi qalilna li kien hemm sforz sabiex wieħed jaderixxi mar-rekwiżiti finanzjarji, però apparti dawk il-punti, tista’ tgħidilna raġunijiet oħrajn għalfejn ġie indikat lilek li għandek tkun inti li tassumi l-obbligu ta’ Enemalta?  

ONOR. TONIO FENECH:  Sfortunatament qed terġa’ tagħmilli l-istess domanda, però b’format ftit differenti.  Naħseb li diġà rrispondejt.  

ONOR. OWEN BONNICI:  Meta jkun hemm reshuffle u wieħed jiret dekasteru ta’ ministru sieħbu, għandi nifhem li jsir xi tip ta’ handover.  Sar dan it-tip ta’ handover?  U jekk sar, f’liema livell sar?  Ħallejt f’idejn l-istaff tiegħek li jitkellmu mal-istaff tal-Ministru Gatt, jew poġġejtu bilqiegħda u għaddielek xi tip ta’ handover dwar Enemalta?  

ONOR. TONIO FENECH:  Irrid ngħid li dwar l-issues ta’ Enemalta, fir-responsabilitajiet u kompetenzi tiegħi tal-Gvern, ma kontx sajjem.  Bħala Ministru tal-Finanzi kont involut sew fid-diskussjonijiet dwar l-aspetti kollha tal-korporazzjoni minħabba l-impatt kostanti finanzjarju li kien qed ikollha direttament fuq il-Gvern.  Meta entità mmexxija minn ministru ieħor ma jkollhiex daqstant piż fuq il-finanzi pubbliċi, il-ministru tal-finanzi ġeneralment ma tantx jagħtiha attenzjoni għax ma tkunx qed tkun ta’ piż fuq l-erarju pubbliku, jiġifieri dment li l-budget ikun qed jinżamm, ma joqgħodx jidħol fuq xogħol ħaddieħor, però meta dik l-entità kostantament tkun qed iddur fuq il-Gvern għal sovvenzjoni jew għajnuniet oħra u jkun hemm issues kbar ta’ finanzjament bħalma kien hemm fil-każ ta’ Enemalta fejn kien hemm diskussjonijiet mal-European Investment Bank biex inġibu l-finanzjament għall-interconnector u l-kwestjonijiet kollha relatati mal-finanzjament tal-proġetti kollha l-ġodda li riedu jsiru, id-diskussjonijiet li kienu qegħdin isiru mal-unions dwar il-human resources fejn dak iż-żmien kull żidiet f’pagi riedu l-approvazzjoni tal-Ministeru tal-Finanzi, kien ikolli laqgħat mal-Ministru Gatt, jekk mhux kull ġimgħa, kull ġimgħatejn.  Jiġifieri diġà kont konxju ħafna dwar x’kienu l-issues.  Wara, jien u l-Ministru Gatt ukoll kellna diskussjonijiet dwar Enemalta anke fuq livell ta’ policy coordinators bejn iż-żewġ Ministeri biex issir il-proper handover bħala policy coordinators u mhux l-ewwel darba li konna nerġgħu nirriferu ma’ xulxin meta kien ikollna bżonn ċerti institutional memory fuq issues li konna qegħdin nirriżolvu.  Jiġifieri l-ħidma mal-Ministru Gatt u n-nies tal-Ministeru tiegħu fil-proċess, kienet baqgħet waħda viċina.  

ONOR. OWEN BONNICI:  Il-laqgħat li kont tagħmel fil-perjodu meta ma kontx responsabbli minn Enemalta – kontu tiltaqgħu kif jiena u l-ħabib tiegħi li qiegħed bilqiegħda ħdejja niltaqgħu – kontu tħalluhom fuq livell ministerjali jew kien ikollkom it-tekniċi magħkom li allura setgħu jitkellmu fuq affarijiet tekniċi?  Għax almenu jien nara differenza bejn li jiltaqgħu żewġ ministri u jitkellmu fuq ċertu livell u bejn li jkun hemm ukoll iċ-chairman biex jispjega aħjar it-teknika u dawn l-affarijiet kollha.  X’tip ta’ laqgħat kienu jkunu?  

ONOR. TONIO FENECH:  Prattikament – u qed ngħid “prattikament” għax inkun qed nigdeb jekk ngħid li qatt ma tkellimna ras imb’ras jiena u l-Ministru Gatt, bħalma kont nitkellem ras imb’ras ma’ kull ministru ieħor – meta konna nitkellmu dwar l-issues tal-Korporazzjoni, dwar l-istrateġija u fejn trid tmur eċċ, dejjem kien ikollna n-nies tekniċi  u wkoll il-policy coordinators fil-ministeru.  Nerġa’ ngħid li konna niltaqgħu regolarment, konna ningħataw b’mod partikolari preżentazzjoni miċ-chairman speċjalment dwar l-iżviluppi ta’ hedging li kienu qegħdin jiġru u rrid ngħid li jien kont preżenti għal dik il-laqgħa fejn saret id-diskussjoni flimkien man-nies tekniċi – għax irrid ngħid li l-Ministru Gatt, dik l-email bid-direzzjoni li kien ħareġ ma ħariġhiex minn żniedu, qisu stenbaħ u kellu aptit jikteb email u bagħatha; imma mbagħad dak jirrispondi għalih hu – u huma kienu tawna l-opinjonijiet tagħhom dwar x’kienu r-riskji li kellna quddiemna.  Irrid ngħid li jien għad irrid insib profeta fuq il-hedging.  Illum intom qegħdin fil-gvern u preżenti hawn ukoll il-kollega sieħbi l-Onor. Zammit Lewis li għandu r-responsabilità ta’ Air Malta, li wkoll tagħmel hedging fuq il-fuel, u naħseb li qed ikollu ftit iljieli fejn ma jorqodx meta jibdew jgħidulu x’qed jiġri fuq il-hedging, għax in-nies tekniċi jkunu qed jieħdu pariri min-nies tekniċi oħrajn u jekk tqabbad erba’ nies esperti fiż-żejt fuq livell internazzjonali dwar x’se jiġri mill-prezz taż-żejt fix-xhur li ġejjin, u titlob għal erba’ opinjonijiet, jagħtuk ħamsa għax f’dan is-settur ħadd mhu daqshekk guru li jkun spot on; illum naqta’ u għada ma naqtax, jiġifieri dejjem hemm element ta’ riskju.  Allura naħseb li d-deċiżjoni li ħadna dakinhar flimkien maċ-chairman u n-nies tekniċi li kienu preżenti għal dak il-meeting kienet id-deċiżjoni korretta, liema deċiżjoni l-Ministru taha formalment b’direzzjoni biex tkun recorded u jkun hemm policy guideline.  Jiġifieri dik fiha nnifisha kienet a policy guideline, fis-sens li kienet tgħid li malli l-prezz jinżel f’dak il-livell – għax il-prezz kien ogħla – kellhom jillokkjaw u ma joqogħdux jistennew li jinżel iktar biex jibdew jagħmlu l-qligħ għax f’dawn is-sitwazzjonijiet tistenna ġurnata u f’daqqa waħda l-Iran jiddeċiedi – dak iż-żmien – li ma jridx li l-esperti internazzjonali jkomplu jiċċekkjaw il-faċilitajiet nukleari li kellhom, jgħidu li din se toħloq kunflitt internazzjonali u within 24 hours il-prezz, minn $81-il barmil jitla’ għal $100-il barmil.  U għidli x’tagħmel jekk ma tkunx illokkjajt!  Jiġifieri dik kienet policy decision.  

ONOR. OWEN BONNICI:  L-iżball huwa d-dipendenza assoluta li kellna fuq iż-żejt.  Jien li qed nisimgħek titkellem ngħid veru, il-fatt li inti dipendenti fuq iż-żejt iwasslek għal din il-konsegwenza, però ma tħossx li l-over dependence fuq iż-żejt kienet il-problema?  Forsi qed nantiċipa imma nixtieq li jkollna opportunità nitkellmu ftit b’mod fuq livell...

ONOR. TONIO FENECH:  Ma jimpurtax; jiena se nirrispondiha b’mod oġġettiv.  L-ewwel nett qed nitkellmu fuq storja ta’ korporazzjoni; la jien u lanqas il-Ministru Gatt ma konna hemm meta twieldet Enemalta.  Fiż-żmien li ilha teżisti Enemalta, jien tliet snin għamilt ministru responsabbli għaliha għalkemm fir-retorika politika f’pajjiżna, neħel jien bid-dejn kollu ta’ Enemalta; jgħidu “il-Ministru Tonio Fenech falliha!”.  Ir-realtà ta’ Enemalta kienet 30 sena...  (Interruzzjonijiet)  Agħtini ċans.  Naħseb li għamilt u għalhekk tajt ir-rendikont tiegħi ta’ x’għamilna għax minn dak li qed jagħmel il-Gvern illum, bir-rispett kollu, s’issa ma ġie xejn permezz tal-policies li għamel hu imma biss qed jaqta’ l-frott tal-prezz baxx, li niżel minħabba l-proġetti li għamilna aħna; l-interconnector u l-impjant ta’ BWSC.  Fejn hi l-power station tagħkom?  S’issa għadha tixxemmex għax għadna ma rajnihiex!  

ONOR. OWEN BONNICI:  Il-fatt li tbiddel id-dipendenza assoluta tiegħek minn fuq iż-żejt…

ONOR. TONIO FENECH:  S’issa għadna biż-żejt u l-prezz roħos!  

ONOR. OWEN BONNICI:  Le, imbierek.  

ONOR. TONIO FENECH:  Imbierek xejn!  Intom għedtulna li se taqilbuha għad-diesel u sal-lum għadu ma ġarax hekk; għadkom biż-żejt u l-prezz roħos.  

ONOR. OWEN BONNICI:  Onor. Fenech, li qed nistiednek tapprezza huwa…

ONOR. TONIO FENECH:  Naħseb m’intomx qed tagħmlu…  

ONOR. OWEN BONNICI:  Ma rridx nagħmel dibattitu.  

THE CHAIRMAN:  It’s healthy, I don’t mind imma ħudu ħsieb il-microphone.  

ONOR. OWEN BONNICI:  Għandek raġun.  Ma ġejtx hawnhekk bl-intenzjoni li b’xi mod, anzi…  Però rrid nissottolinja li ninkwieta meta nisma’ lil min jgħid għax minħabba l-Iran, eċċ.  Possibbli ma tirrealizzax li l-problema kienet id-dipendenza fuq iż-żejt u l-fatt li Malta sabet ruħha f’dak l-isqaq li tiddependi kompletament miż-żejt? 

ONOR. TONIO FENECH:  Ministru, naqbel miegħek mija fil-mija li ma kienx tajjeb għal pajjiżna li nkunu dipendenti biss fuq iż-żejt, però mhuwiex ġust li ngħidu li l-Gvern Nazzjonalista  ma ppruvax ibiddel is-sitwazzjoni.  L-interconnector mhuwiex dipendenti fuq iż-żejt imma huwa xiri ta’ elettriku dirett u huwa proġett imwieled minn Gvern Nazzjonalista.  Fl-introduzzjoni tiegħi diġà spjegajt li l-intenzjoni tal-Gvern kienet ċara li jmur għall-gass, imma taqbel miegħi li dan ma jsirx overnight u issa tafu li dan ma jsirx overnight.  Niftakar li qabel l-elezzjoni l-Ministru Konrad Mizzi kien jgħidli “24 months” u meta kont ngħidlu li huwa mpossibbli, kien jgħidli “shame on you”.  Illum għaddew more than 24 months...  Ejjew nitkellmu b’mod oġġettiv!  

ONOR. OWEN BONNICI:  Onor. Fenech, niddiskutu kemm hemm bżonn, imma...  

ONOR. TONIO FENECH:  Onor. Bonnici, ħallini nagħmel l-argument imbagħad agħmilli domandi kemm trid, ma jimpurtax. Jekk verament irridu nkunu oġġettivi lejn is-sitwazzjoni ta’ Enemalta rrid immur ftit lura.  Il-Korporazzjoni Enemalta twieldet – qed immur lura ħafna – fi żmien Gvern Laburista – dak iż-żmien kien għamel investiment fil-Marsa – u  kompliha Gvern Nazzjonalista meta xtara l-ewwel power station ta’ Delimara.  Ir-realtà ekonomika ta’ dak iż-żmien kienet tali li kienu telqu l-Ingliżi minn pajjiżna u allura ntilfu ħafna jobs, kienet bdiet l-industrija tat-turiżmu, kien hemm sforzi anke minn Gvern Laburista ta’ dak iż-żmien biex jattira ċerti fabbriki lejn pajjiżna, ma kellniex settur tas-servizzi finanzjarji, u lanqas kellha l-qasam tal-IT għax lanqas konna nafu x’inhu computer.  Jien dak iż-żmien kont għadni tifel, jiġifieri qed niddefendi deċiżjonijiet li ħadu Gvernijiet li jien ma kellix x’naqsam magħhom; qed nipprova nkun oġġettiv.  X’kellhom Gvernijiet dak iż-żmien bħala strument f’idejhom biex iġibu l-jobs f’pajjiżna?  Gżira f’nofs baħar bħalma hija Malta, ikollha problemi ta’ trasport għax trid iġġib l-affarijiet bil-vapuri, bl-ispejjeż kollha li dan iġib miegħu.  Dawn għadhom sfidi sal-lum għax jekk titkellem mal-industrija jgħidulek li waħda mill-ikbar sfidi li għandhom għall-esportazzjoni jibqa’ l-port u ċ-charges tal-port, aħseb u ara dak iż-żmien fejn kellek kullimkien qed jiżviluppa.  X’kien hemm bżonn li l-fabbriki Ġermaniżi jiġu Malta u mhux x’imkien ieħor fl-Ewropa?  Kellna ħafna fabbriki Ġermaniżi li ġew Malta dak iż-żmien, bħall-Brandt u l-Methode.  U għaliex ġew Malta?  X’konna qegħdin nagħtuhom?  Konna nħalluhom ma jħallsux taxxa għax dak iż-żmien stajna ngħidu li fabbrika industrijali ma tħallasx taxxa, u biex nippruvaw nikkompetu fuq cost, il-mano d’opera kienet cheap labour għax il-pagi kienu baxxi u allura ppruvajna nikkompetu – almenu jien nifhem li għalhekk ittieħdu d-deċiżjonijiet – fuq l-enerġija.  U allura Gvernijiet sussegwenti kienu qegħdin iżommu b’mod kostanti l-prezz tal-elettriku ħafna orħas milli kien qed jiswihom.  Imma dan mhux dejn jagħmel?  Tistaqsuni:  Għamlu ħażin?  Ma nafx.  It-test kien ikun li nerġgħu nagħmlu reversal, ma nraħħsux l-elettriku taħt il-cost, ma noħolqux ftit vantaġġi kompetittivi u naraw kienx ikollna l-industrija li għandna llum, kemm dik li ġab il-Gvern ta’ Mintoff u anke dawk li ġab il-Gvern ta’ Fenech Adami.  Fuq dak il-perjodu qegħdin nitkellmu.  Dawn il-fabbriki ma kenux jiġu; kienu ġew għax dak iż-żmien il-Gvernijiet, u mhux Tonio Fenech jew Austin Gatt...  Jekk irridu nitkellmu oġġettivament irridu ngħidu li l-problema finanzjarja minn hemm bdiet.  Jien ngħid li dak ma kienx telf imma kien investiment għax kieku ma ħloqniex l-impjiegi u naħseb li tajjeb kienu għamlu dak iż-żmien.  Dawn kellhom jgħidu:  Indaħħlu jdejna fil-but bħala pajjiż, l-elettriku ma niċċarġjawhx kollu, basta jkollna l-jobs u l-fabbriki għax irridu nibdew.  Li nikkritika ftit huwa li forsi ma kellniex ftit aktar kuraġġ biex malli beda jkollna l-iżvilupp ekonomiku ma nibqgħux nassumu ċerti normi li bilfors għandu jkun hekk.  Bilfors kellna ndumu daqshekk sakemm nirrealizzaw li għall-enerġija trid tħallas kemm tiswik?  Kien hemm forsi perjodu qabel fejn setgħu ittieħdu ċerti deċiżjonijiet?  Huma l-istoriċi u l-ekonomisti li jistgħu jagħmlu dak il-kumment, però…  (Interruzzjonijiet)    

ONOR. OWEN BONNICI:  Imma għalfejn tillimita ruħek għar-riflessjoni tal-prezz tal-elettriku?  Why not try to think outside the box u toħloq metodi oħrajn?  

ONOR. TONIO FENECH:  Jien ma nistax naħseb outside the box 30 sena ilu meta lanqas kont għadni tifel tal-iskola!  Ma tistax tistaqsini għalfejn il-Gvern ta’ dak iż-żmien didn’t think outside the box!  

ONOR. OWEN BONNICI:  Ħalli nirfina d-domanda li rrid nagħmel.  Inti qed tgħid li forsi dak li misshom għamlu aħjar huwa li jifhmu iktar kmieni l-ħtieġa li jkun hemm alinjament bejn kemm jiġi jiswa biex tiġġenera l-elettriku u li tordna li jsir ħlas għalih.  Issa jien qed ngħid li naħseb li l-iżball kien ukoll li ma ppruvajniex inkunu ftit kuraġġużi li we think outside the box u naraw kif nottjenu elettriku b’mod differenti, b’konċessjonijiet eċċ.  

ONOR. TONIO FENECH:  Huwa punt validu u ngħidlek għaliex le.  Dan minħabba li fir-realtà, is-suq jispinġi l-prezz.  Dment li l-prezz għall-ekonomija kien irħis – u għal ħafna żmien iż-żejt kien l-orħos sors ta’ enerġija fid-dinja; il-gass ma kienx daqshekk popolari għax dan huwa żvilupp aktar riċenti, anzi fis-snin 80 u fil-bidu tas-snin 90 l-oil rigs kienu jtellgħu ż-żejt u jaħarqu l-gass għax ma kenux jafu kif se jużawh – ma tistax tgħid li dak iż-żmien kien misshom bdew jaħsbu fuq il-gass.  Dak iż-żmien iż-żejt kien l-uniku sors ta’  enerġija u kien irħis; qed nitkellmu fuq $6, $7-il barmil.  Fl-1998 kien għadu $12-il barmil.  Kieku llum nixtruh bit-$12-il barmil lanqas għandna din id-diskussjoni, imma kieku qegħdin inraħħsu l-kontijiet.  Mela l-prezz ma spinġix lin-nies dak iż-żmien u lill-Gvernijiet jirrikonoxxu li għandna bżonn immorru għall-enerġija alternattiva jew għal sorsi ġodda.  Meta taħseb fuq interconnections, l-ispejjeż dak iż-żmien kienu ħafna ikbar għax il-makkinarju ma kienx bħal dak tal-lum.  Imma hawnhekk qed nipprova niddefendi deċiżjonijiet tal-passat, u jien nista’ nitkellem fuq meta sirt ministru jien u meta kont parti mill-Gvern jien.  Meta kont parti mill-Gvern jien, ħsibna outside the box għax morna għall-interconnector u d-deċiżjoni li mmorru għall-gass ittieħdet fuq livell ta’ Kabinett, it-tender għall-impjant ta’ BWSC inħarġet bl-obbligu li jrid ikun impjant li jista’ faċilment jinqaleb għall-gass għax konna nafu li ma nistgħux nixtruh mill-ewwel jaħdem bil-gass.  Aħna ridna nibdew proċess li naqilbu għall-gass, liema proċess kien ifisser li jew immorru għal sistema tal-vapuri li sejrin għaliha intom li għaliha ma kien jidher li se jkollna ebda finanzjament u kienet toħloq ċerti riskji ambjentali li intom lesti tieħdu u li aħna ma konniex lesti nieħdu, jew li mmorru għal pipeline li mill-Unjoni Ewropea konna kostantament f’kull summit li jitkellem dwar l-enerġija nissemmew li l-intenzjoni hi li Malta speċifikament ikollha finanzjament għal dan il-pipeline għall-gass.  Jiġifieri dażgur li konna qegħdin naħsbu outside the box.  Intom begħtuha li ma konniex u n-nies emmmnukom.  Fine, imma jien nista’ nagħtik kopja ta’ dan id-dokument li għandi f’idejja, li huwa dokument tal-Enemalta dwar l-istudji kollha li saru biex naqilbu għall-gass.  Dażgur li kellna l-intenzjoni li naqilbu għall-gass u li we were thinking outside the box!  Jien, personalment mort il-Qatar flimkien mal-Prim Ministru Gonzi u tkellimt mal-ministru tal-enerġija fuq il-gass u kien hemm diskussjonijiet u interess.  Ovvjament bdew jgħidulna li jekk se mmorru għalih irridu mmorru għal xi ħaġa ikbar li tibda tesporta anke għal Sqallija.  Riedu jistudjaw is-suq ta’ Sqallija għax kien hemm il-kwestjoni taċ-ċokon tagħna u jiena qed nifhem li l-Gvern, anke f’dawn l-affarijiet qed jaħseb u huwa tajjeb…

ONOR. OWEN BONNICI:  Imma għaliex xi ħaġa hekk ma tkomplietx?  

ONOR. TONIO FENECH:  Tkompliet imma ma bqajniex fil-gvern!  
ONOR. OWEN BONNICI:  Imma għamiltu erbat ijiem mhux ħażin fil-gvern!  

ONOR. TONIO FENECH:  Imma nerġa’ nirrepeti li jiena kont responsabbli għal Enemalta fl-aħħar sentejn u ftit, jiġifieri ma tistax tgħidli…  Naħseb li għamilt ħafna.  Napprezza li m’intix sodisfatt, u forsi lanqas ħaddieħor mhu, imma jien għalhekk bdejt biex spjegajt iċ-challenges kollha li kien hemm.  F’dik il-leġiżlatura we delivered l-impjant ta’ BWSC, bdejna wkoll il-proċess tal-interconnector għalkemm kellna problemi kbar ma’ Sqallija.  Jiena tlajt xi tliet darbiet ninnegozja  anke mas-Sindku ta’ Ragusa illi li kieku kien għalih waqqaf il-proġett.  Aħna neħduhom lightly dawn l-affarijiet, però fir-realtà, kif inhi l-istruttura legali tal-Italja, l-approvazzjoni ta’ Ruma mhijiex biżżejjed imma hemm bżonn ukoll dik tar-reġjun u tal-kunsill.  Issa dak iż-żmien inzerta kien hemm sindku li kellu ambizjoni li jsir president tar-reġjun u ried juża l-proġett tagħna biex jidher powerful li waqqaf lil Malta għax peress li l-proġett ma kienx għalihom imma għal Malta, allura deherlu ma kellux jgħaddi mill-infrastruttura tagħhom.  Hekk beda jirraġuna dan is-sindku, bil-problemi kollha li kien hemm.  Allura kellna mmorru f’diskussjonijiet miegħu għax fil-verità l-Gvern Taljan was helpless u kienu jgħidulna li huma jistgħu japprovawlna u r-reġjun jista’ japprovalna, però jekk jeħodna l-qorti s-sindku, qabel 10 snin oħra ma konniex se noħorġu mill-qrati Taljani.  Imbagħad lanqas kien ikollna interconnector. Jiġifieri dawn huma realtajiet ta’ gvern.  Jien nieħu gost li dan il-proġett ġie delivered, imma li noqogħdu nibagħtu l-impressjoni għaliex m’għamilniex “hekk”...  X’ma għamilniex!  Imma mhux kollox ikun f’idejk għax int tkun qed tinnegozja mal-counterparts.  Jien ma nafx x’inhi l-esperjenza tagħkom mal-Gvern tal-Qatar, però jiena nista’ ngħidlek li l-Gvern tal-Qatar jagħmel xahar ikellmek il-ħin kollu, imbagħad f’daqqa wħada ma tisma’ xejn iktar għax jintefgħu fuq xi ħaġa oħra u biex tieħu appuntament...  Donnhom jaħdmu bil-filosofija li llum naħseb fuq “din” u għada naħseb fuq l-“oħra”.  Il-kultura hija differenti u allura ma teħux ir-risposti kif tixtieq bil-kultura li aħna mdorrijin biha.  Dawn huma r-realtajiet.  Dawn id-diskussjonijiet għamilnihom ukoll mal-Libja għax il-Libja wkoll għandha l-gass, però sfortunatament il-Libja, fis-sitwazzjoni li qiegħda...  Intom tafu biżżejjed li kontu ftehemtu li se ġġibu ż-żejt u ż-żejt sal-lum għadu ma wasalx minħabba s-sitwazzjoni kif inhi.  Allura x’nagħmel jien?  Noqgħod ngħajjar lill-Onor. Joseph Muscat u ngħidlu li mhux qed jagħmel dmiru fuqha?  Mhux ovvju li ma jistax iġib iż-żejt mil-Libja?!  Għalxejn ngħajru fuqha għax mhux it-tort tiegħu li l-Libja hija instabbli.  Sfortunatament meta nitkellmu lightly u ngħidu “ma ħadtux l-affarijiet ftit bil-mod?”,  ma nkunux qed nuru apprezzament.  Jien nittama li issa li intom fil-gvern turu ftit iktar apprezzament għar-realtajiet ta’ x’jiġifieri tkun fil-gvern.  

ONOR. OWEN BONNICI:  Onor. Fenech, jien nifhem li qiegħed f’pożizzjoni fejn għamilt sentejn u ftit xhur bħala ministru responsabbli ta’ Enemalta u nifhem il-pożizzjoni tiegħek li qed tgħidli li trid tiddefendi x’għamilt inti però f’kuntest ta’ dak li sar qabel.  Id-domanda li bdejtlek biha, and I was not political at all fiha, hija fuq li jien insibha diffiċli nemmen li snin ilu ħadd ma kien hemm ħadd li kellu l-foresight biżżejjed li jifhem li għalkemm dak iż-żmien il-prezz taż-żejt kien baxx, dan ma setax jibqa’ daqshekk baxx.  Qed ngħid hekk għax imbagħad nibdew naraw notizzji ta’ ex-ministri responsabbli mis-settur...  Jien insibha diffiċli ħafna nemmen li dak iż-żmien ebda espert ma ġietu f’rasu li xi darba, dak li dak iż-żmien kien $5-il barmil, l-għada seta’ jkun $500.  

ONOR. TONIO FENECH:  Jien nifhem il-punt tiegħek.  Ovvjament with the benefit of hindsight kollox tista’ tgħid.  Jien kont Segretarju Parlamentari fil-leġiżlatura preċedenti ta’ meta sirt Ministru u sa dak iż-żmien lanqas biss konna niltaqgħu jien u l-Ministru Gatt – m’iniex konvint sa barra jekk kienx hu l-ministru responsabbli – biex nitkellmu fuq il-prezz tal-enerġija għax it was not an issue in that legislature.  The price was manageable within the economic structure we had, imbagħad nafu li l-prezz taż-żejt beda tiela’ lejn l-2007 fejn imbagħad daħlet l-ewwel darba s-surcharge.  U s-surcharge għaliex daħlet?  Għax dak iż-żmien kulħadd kien qed jgħid – inkluż l-analisti internazzjonali – li kienet spike qasira; setgħet tieħu sena imma kienet qasira.  Dak iż-żmien ma konniex qed naraw li l-prezzijiet se jibqgħu telgħin.  Kien hemm mument fejn il-prezz tela’ għal $143-il barmil għalkemm aħna qatt ma xtrajna b’dak il-prezz għax konna għamilna hedging bil-$106.  Imma bil-$106-il barmil konna hedged, ma konniex hedged bil-prezz taż-żejt ta’ qabel tal-2007 li kien madwar $45-il barmil.  Jiġifieri l-qabża f’dak il-perjodu kienet tant kbira li forsi tistaqsi kif ma kienx hemm min kellu foresight, imma fir-realtà ħadd internazzjonalment ma kien qed jarah dak il-prezz.  Ejjew nifhmu wkoll li l-prezz tal-gass veru huwa orħos miż-żejt imma mhux ma jimxix maż-żejt, l-ispikes tiegħu jibqa’ jurihom.  Jien niftakar diskussjonijiet fuq li rridu mmorru għall-gass, imma kien hemm studji li kienu juru li at that point in time, the cost of building the infrastructure u l-infrastruttura li ridt għaliha, far outweighed the benefits of going for it.  Illum, id-diskrepanza tant kibret li ngħid, iva – u fil-fatt għalhekk konna bdejna l-proċess – kien jagħmel sens, imma ngħid li ultimately, the decision to go for something, is price.  Għaliex dan il-Gvern naqqas ir-rittmu fuq l-enerġija alternattiva?  Jien niftakar – mhux biex inkun politiku – li qabel l-elezzjoni kien hemm kelliema tagħkom li kienu jgħajru lill-Gvern ta’ dak iż-żmien li ma ppjanax għall-enerġija għax missna morna għal iktar enerġija alternattiva.  Għaliex m’intomx qed tmorru għal iktar enerġija alternattiva?  Għax nafu, u issa tafu daqsna, li l-enerġija alternattiva mhijiex orħos imma hija ogħla.  In-nies qed jieħdu flus għall-enerġija li jiġġeneraw mill-pannelli tagħhom iktar milli jħallsu għall-elettriku għax il-Gvern qed jissussidjahom biex jagħmlu l-pannelli.  Jien u inti qed inħallsu għalihom mit-taxxi tagħna; mhux qed jiġu mix-xejn.  L-enerġija alternattiva hija ogħla u għandna bżonnha mhux biss għax hemm obbligu imma għax jekk l-industrija ma nagħtuhiex domanda, jiġifieri jekk fid-dinja ma nżidux id-domanda għall-enerġija alternattiva, ma jsirux ir-riċerki u l-iżvilupp meħtieġ biex issir ekonomikament vijabbli.  Mela għalhekk għandna l-obbligu, għax jekk ma noħolqux id-domanda, m’aħniex se naslu hemm.  Imma fl-immedjat ma tagħtinhiex ir-roħs fil-kontijiet.  Ir-realtà sagrosanta hi li sal-lum, bejn il-prezz taż-żejt u l-infrastruttura li trid biex taħdem bil-gass, m’hemmx xi qabża kbira, imma issa l-gass is edging forward u qed isir iktar papabbli, anke għaliex nistgħu ngħidu wkoll li f’dawn l-aħħar sentejn ġie skopert dak li nsejħulu x-shale gas.  Veru li hemm issues ambjentali kbar dwar ix-shale gas minħabba l-frecking, imma nafu li l-Amerika qed tiġi taqa’ u tqum mill-issues ambjentali tal-frecking.  Riċentament kont qed naqra li hemm lokalitajiet f’Texas fejn qed ikollhom tremors u l-industrija qed tgħidilhom li mhux minħabba l-frecking.  Imma qabel ma kellhomx!  Jiġifieri hemm dawn ir-riskji imma mhux qegħdin f’pajjiżna għax ma naħsibx li l-Gvern se joqgħod jagħmel il-frecking f’Malta.  Dan ifisser li żdiedet is-supply tal-gass, l-Amerika qed tikkonsma inqas gass mid-dinja għax għandha tagħha – ħafna drabi l-Amerika ma tesportax l-enerġija imma tikkonsmaha kollha hi – u l-prezz tal-gass kompla jaqa’ u jsir iktar papabbli.  Imma erba’ snin ilu ħadd ma kien qed jara l-frecking, qed narawh illum.  Jien m’iniex bioloġista imma... 

ONOR. TONIO FENECH:  Fil-mid-90’s lanqas biss kont nimmilita fil-Partit Nazzjonalista għax l-ewwel pass fil-politika għamiltu fl-1997!  Però, anke jekk tħares lejn illum issib li predominantament is-supply of energy fi gżejjer u mhux f’pajjiżi kbar, huwa ż-żejt għax huwa easily transportable u għax fih innifsu għandu inqas riskji ta’ storage u dawn it-tip ta’ affarijiet.  Ir-rapporti li għamilna wkoll kienu jgħidulna li meta tagħmel terminal tal-gass, suppost li l-aħħar ħaġa li tagħmel – u m’iniex qed nipprova nkun politiku – huwa li tagħmlu fejn għandek residenzi, imma fil-fatt qed isir fejn għandek port u tlett irħula: Birżebbuġa, Marsaxlokk u Wied il-Għajn.  L-esperti jgħidulek li terminal tal-gass irid a dedicated port.  Imbagħad inqbadna bl-issues – għax għamilna dawn l-istudji biex immorru b’terminal, għax terminal tal-gass huwa faster than a pipeline –...  (Interruzzjonijiet)  Dan kollu qiegħed fir-rapporti li għandi hawnhekk.  (Interruzzjonijiet)  Agħtini ċans nagħmel l-argument!  Għamiltu sigħat, l-argumenti tiegħi qed tara żejda?!  

ONOR. OWEN BONNICI:  Onor. Fenech, kull ma rrid ngħid huwa li ġie nkarigat espert Grieg, u jien bħala rappreżentant tat-tielet distrett ħadt interess, u l-veduta li ta dan l-espert, li huwa one of the leading experts, hija differenti.

ONOR. TONIO FENECH:  Bir-rispett kollu, jien ukoll rajt x’qal l-espert Grieg, imma naħseb li se naħlu l-ħin jekk se noqogħdu nidħlu fuq din l-issue.  Il-punt hu li inti trid iżżomm a safety zone madwar il-vapur u allaħares dik is-safety zone tinkiser.  Lili agħtini l-garanzija li s-safety zone mhijiex se tinkiser, kulma jrid ikun hemm hu li jidħol sajjied b’sigarett f’ħalqu!  Ma nidħlux fihom dawn l-affarijiet għax jien u inti m’aħniex esperti.  Fil-każ inġibu l-esperti u d-diskussjoni ddur fuq il-proġett ta’ Marsaxlokk.

ONOR. OWEN BONNICI:  Nassigurak li jien ħadtha bis-serjetà!

THE CHAIRMAN:  Nistgħu noqogħdu ftit fuq ir-rapport?

ONOR. OWEN BONNICI:  What went wrong meta in the mid-nineties indunajna li aħna kollna leggers fejn jidħol il-qlib għall-gass?

ONOR. TONIO FENECH:  Huwa diffiċli nirrispondik għax jien in the mid-nineties, nerġa’ ngħid, ma kontx parti mill-Gvern u lanqas kont interessat fil-politika, imma kont għadni l-Università.  Jekk irridu mmorru lura sa dak iż-żmien, forsi jkun tajjeb li nitolbu lill-Ministri ta’ dak iż-żmien jgħidulna għaliex ma ħasbux għall-gass, però nista’ ngħid li jien rajt ir-rapporti tal-Enemalta u dak iż-żmien ir-rapporti li kellha l-Enemalta fuq il-gass ma kenux jagħtu intendere li dan kien possibbli.  Kienu saru anke diskussjonijiet ma’ Terna dwar il-pipeline li kien jinqasam bejn l-Afrika u l-Italja u jidher ċar li ma sabx l-aptit min-naħa Taljana biex isir; naturalment dan ma tistax tagħmlu waħdek.  Aħna sibna problemi bl-interconnector tal-elettriku, li m’għandux impatt, aħseb u ara...  Dan xi qrajt u mhux x’esperjenzajt jien, ħalli nkun ċar.  Jekk verament irridu nidħlu f’dik l-issue naħseb li tridu tistiednu lill-Ministri ta’ dak iż-żmien. (Interruzzjonijiet)  Naħseb li d-dokumentazzjoni ta’ dan il-PAC se jkun ikbar mill-istorja ta’ Hebert Ganado “Rajt Malta Tinbidel”!

THE CHAIRMAN:  B’din ir-rata se jkollna nħarrku lil, Alla jaħfrilhom, Borg Olivier u Mintoff!

ONOR. TONIO FENECH:  Probabbli!

ONOR. OWEN BONNICI:  Tajjeb li jkun hemm sense of humour, imma ma ridt bl-ebda mod nibgħat il-messaġġ li rridu b’xi mod naħlu ż-żmien jew xi ħaġa.  Naħseb li tajjeb li jkollna dan it-tip ta’ dibattitu biex nifhmu l-kuntest ta’ kif Enemalta spiċċat f’sitwazzjoni li...  Insomma, nistaqsu iktar domandi iktar tard.

THE CHAIRMAN:  Għal-lum se jkollna nieqfu hawnhekk.  Is-seduta hija aġġornata għal data li titħabbar aktar tard. Grazzi u l-lejl it-tajjeb lil kulħadd.

Fit-8:32p.m. il-Kumitat aġġorna.

